
editorial

A piques de rematar o 2007, e tras un 
intenso traballo desenvolvido ao longo 
do ano, celebraremos dous dos máis 
importantes proxectos dos que levamos 
a cabo anualmente.  Temos preparada 
a edición dun novo traballo audiovisual 
de xogos e cantigas infantís. Titularase 
Pelo Gato 24, e pretendemos que sexa 
unha ferramenta útil para popularizar, 
entre @s nen@s galeg@s de hoxe, os 
xogos e as cantigas infantís que forman 
parte da nosa tradición.
 
Tamén terá lugar a principios de decem-
bro o Congreso de Ensinantes. Dámoslle  
continuidade na súa segunda edición, 
co obxectivo de que os mestres do 
ensino obrigatorio teñan un foro onde 
poder debater, cos mestres de música 
e baile tradicionais, o papel que debe 
representar a nosa tradición musical na 
escola.  Coidamos que a música e o bai-
le tradicionais deberán ter unha maior 
presenza no ensino obrigatorio da que 
hoxe teñen. 

Confiamos que neste congreso se tiren 
as conclusións e metodoloxías axeita-
das para que tanto a música coma o bai-
le tradicionais sexan un elemento fun-
damental nos primeiros contactos que 
@s nen@s teñan coa música na escola. 
En definitiva, continuamos traballando 
na normalización da cultura musical 
galega, contando coa colaboración de 
todas aquelas persoas que coinciden 
connosco en que debemos de poñela en 
valor, para que a sociedade e mais a Ad-
ministración Galega  a teñan en conta, 
no lugar que lle corresponde.

Santiago Caneiro  

Por segundo ano consecutivo, 
a Asociación de Gaiteiros Gale-
gos convoca aos ensinantes de 
música tradicional de Galicia co 
obxectivo de que poidan compar-
tir información útil para o seu tra-
ballo. O encontro, no que colabo-
ran a CIG e a AS-PG, terá lugar no 
Auditorio de Galicia, en Santiago, 
do 7 ao 9 de decembro. 

O venres 7 haberá un obradoiro de 
construción de xoguetes sonoros 
a cargo de Luciano Pérez. Suso 
Vaamonde e Xosé Lois Romero 
presentarán a colección Reperto-
rio básico para gaita e percusión 
galega. A xornada concluirá cun-
ha mesa redonda sobre afinación 
da gaita, con José Manuel López,  
Iván Costa e Óscar Ibáñez.

O sábado 8 Begoña Riobó ofre-
cerá o relatorio Coidados básicos 
da voz e exercicios prácticos para 
cantar dun xeito saudable. Luis 
Prego amosará xogos de baile 

tradicional e Xabier Blanco dará 
un concerto didáctico con instru-
mentos pobres. Haberá ademais 
un relatorio sobre xogos popula-
res galegos, a cargo de Paco Vei-
ga, e outro sobre a requinta, que 
impartirá Pablo Carpintero. A re-
quinta é tamén tema dunha mesa 
redonda que reunirá a Carpintero, 
Xosé Liz e Olimpio Xiráldez.

O domingo presentarase o rela-
torio A aplicación das novas tec-
noloxías no ensino da música tra-
dicional, por Roberto de Andrés, 
e haberá tres obradoiros, sobre 
cantigas para os máis pequenos 
(Antón Castro ), danzas gremiais 
(Francisco Xabier Álvarez) e ensi-
no da percusión tradicional  (Fran-
cisco Estevez, Chuco). 

O congreso está patrocinado 
polo Concello de Santiago e pola 
Dirección Xeral de Creación e Di-
fusión Cultural da Consellería de 
Cultura.

A AGG ORGANIZA O II CONGRESO DE 
ENSINANTES DE MÚSICA TRADICIONAL 

A ASOCIACIÓN 
RENOVOU A SÚA 
XUNTA DIRECTIVA
A Asociación de Gaiteiros Ga-
legos ten nova directiva desde 
abril. O día 15 dese mes cele-
brouse en Santiago, na Aula de 
Cultura da Fundación Caixa Gali-
cia, a asemblea xeral ordinaria da 
asociación. A reunión serviu para 
repasar as actividades de todo un 
ano e determinar a composición 
do novo equipo directivo.

A nova xunta da AGG está presidi-
da por Santiago Caneiro, que repi-
te nesa función. A vicepresidenta 
é Magoia Bodega e o secretario, 
Xaneco Tubío. José Francisco Gil 
oficiará de tesoureiro. Como vo-
gais figuran Paulo Nogueira, José 
J. Presedo, Xaime Estévez, Vítor 
Otero, Pablo Carpintero, Ana Ro-
dríguez, Pablo Díaz, Carlos Real, 
Olga Kirk, Olimpio Xiráldez, Mi-
guel Doval, Gustavo Couto e Al-
berto Granja.

PROTAGONISMO DA MÚSICA TRADICIONAL 
NO PROGRAMA VAI DE CAMIÑO
A AGG encargouse da programa-
ción de música tradicional dentro 
do programa de actividades cul-
turais e lúdicas Vai de Camiño 
2007, organizado pola Consellería 
de Innovación e Industria a través 
do Xacobeo. 74 grupos tradicio-
nais tomaron parte nesta iniciativa 
en tres formatos distintos: música 
na rúa, concerto acústico e festi-
val. Vai de Camiño desenvolveuse 
entre maio e setembro nas loca-
lidades galegas atravesadas por 
algunha ruta xacobea.

PRESENTACIÓN DO 
DISCO PELOGATO
A AGG presenta en decembro o 
CD-DVD-libro Pelo Gato 24, con 
13 cantigas tradicionais para 
nenos interpretadas por artistas 
como Leilía e Xurxo Souto, entre 
outros. A edición inclúe  videoclips 
e playbacks 
das cantigas 
e un docu-
mental sobre 
xogos tradi-
cionais.

O  V O C E I R O  D A  A G G

exemplar gratuíto novembro 2007 nº 4

aturuxo



ACTIVIDADES 2007

Mestres tocadores de trom-
pa e músicos das novas 

xeracións interesados neste 
instrumento xuntáronse na lo-
calidade luguesa da Fonsa-
grada o 21 de abril, sábado, 
nun encontro organizado pola 
Asociación de Gaiteiros Gale-
gos. O salón de actos do Con-
cello encheuse de público para 
presenciar ao longo da mañá 
os relatorios de estudiosos do 
folclore, artesáns e tocadores e 
trompa.

Os vellos mestres Emilio O 
Pando e César Fernández, os 
últimos tocadores de trompa 
da vella escola, contaxiaron da 
súa enerxía e ilusión a todos os 
asistentes. Os relatorios trata-
ron temas coma os materiais 
de construción, lingüetas, so-
noridades, técnicas e diversos 
tipos de guimbardas que se 
conservan no mundo mundo. 
Houbo tamén un recordo de 
dous trompeiros desapare-
cidos, Herminio Villaverde e 
Otilio Álvarez, cuxo legado é 
fundamental para coñecer o 
instrumento na comarca da 
Fonsagrada.  

A trompa, tamén chamada arpa 
de boca, birimbao ou guimbar-
da, é un instrumento presente 
en moitísimas culturas e conti-

nentes, desde Alemaña e No-
ruega ata Italia, Rusia, Vietnam 
ou os Estados Unidos. O instru-
mento tivo a facultade de adap-
tarse e asimilar a idiosincrasia 
das diversas culturas musicais 
que o acolleron ao longo dos 
tempos. 

Posiblemente o Camiño de San-
tiago facilitou a súa chegada a 
Galicia e a divulgación entre as 
xentes do país. Actualmente só 
se mantén vivo na comarca da 
Fonsagrada, grazas ás figuras 
de Emilio O Pando e César

Fernández. A longa cadea de 
transmisión oral que nos legou 
a singularidade deste instru-
mento corre o risco de des-
aparecer se non se crean lazos 
que permitan aos novos instru-
mentistas acceder á sabedoría 
dos vellos trompeiros.

O obxectivo do  I Encontro de 
Tocadores de Trompa Gale-
ga foi, precisamente, facer un 
diagnóstico da situación actual 
do instrumento no país e sen-
tar as bases sobre as que nun 
futuro non lonxano se poida 

aumentar o número de tocado-
res de trompa, así como o de 
ensinantes e estudiosos do ins-
trumento.

Unha unidade móbil da Radio 
Galega desprazouse á Fon-
sagrada para emitir desde o 
propio Encontro o programa 
de música tradicional Lume na 
Palleira. O director e condutor 
deste espazo, Emilio Espada-
ñero, entrevistou aos relatores 
e participantes e emitiu algun-
has interpretacións de trompa.

A FONSAGRADA, VILA ANFITRIOA DO I ENCONTRO DE TOCADORES DE TROMPA

OS FOLERPAS DE SANTIAGO GAÑARON O VIII MEMORIAL RICARDO PORTELA

Pontevedra acolleu na fin de se-
mana do 14 e 15 de xullo a oi-
tava convocatoria do concurso 
de música tradidional Memorial 
Ricardo Portela. Nunha primei-
ra fase eliminatoria seleccioná-
ronse os grupos a competición, 
que este ano foron Boudebou 
(Cambados), Contracocheno 
(Vigo), Os Enxebres (Cachei-
ras), Os Folerpas (Santiago de 
Compostela), Picuíña (Marín) e 
Rédea Solta. As seis formacións 
amenizaron as rúas de Ponteve-
dra coa súa música e medíronse 
nunha final celebrada na Praza 
da Verdura.

O primeiro premio, dotado con 
1.500 euros, foi para o grupo Os 
Folerpas de Santiago de Com-
postela, integrado por Pablo 
Carpintero (gaita), Emilio Lois 

(gaita), Rosa Sánchez (caixa) e 
Gustavo Couto (bombo).

O segundo premio, de 900 
euros, recibiuno o grupo Ré-
dea Solta, integrado por Óscar 
Ibáñez (gaita), Pablo Devigo 
(gaita), Roi Adrio (redobrante) e 
Miguel Fraguas (bombo).

O terceiro premio, de 600 euros, 

gañouno o grupo Contracoche-
no de Vigo, formado por Carlos 
Estévez (gaita), Marcos Castro 
(gaita), Marcos Alfaya (tambor) 
e Antonio Fernández (bombo).

O premio especial Seivane Go-
retex -consistente nunha gaita 
creada especialmente para o 
VIII Memorial- á mellor inter-
pretación dunha peza en toque 

pechado outorgóuselle ao gru-
po Os Enxebres de Cacheiras, 
formado por Alfonso Rodríguez 
(gaita), Pablo Seoane (gaita), 
José Costa (gaita), Ricardo Mar-
tínez (tambor) e Alberto Bouzón 
(bombo).

O premio especial Ricardo Por-
tela á mellor interpretación dun-
ha peza do repertorio de don 
Ricardo –co requisito de estar 
gravada en cinta ou disco polo 
mestre pontevedrés- recibiuno o 
grupo Rédea Solta pola súa in-
terpretación de A Alfonsina, de 
Canuto Berea.
 
Ademais do concurso, tanto o 
sábado como o domingo cele-
brouse a VI Mostra de Artesáns 
de Instrumentos Tradicionais na 
Praza da Verdura.

A comarca é o último reduto do birimbao en Galicia, grazas ao labor dos intérpretes veteranos

En paralelo ao concurso celebrouse a VI Mostra de Artesáns de Instrumentos Tradicionais 



II SEMINARIO SOBRE PALLETAS E PALLÓNS 
PARA GAITA GALEGA EN MELIDE

A Feira da Música e da Arte 
de Pardiñas, organizada pola 
asociación cultural Xermolos de 
Guitiriz (Lugo), celebrou unha 
nova edición na fin de semana 
do 4 e 5 de agosto. No marco do 
festival tivo lugar a XIV Mostra de 
Instrumentos de Música Tradi-
cional, organizada pola comisión 
de artesáns da Asociación de 
Gaiteiros Galegos.

A Mostra de Instrumentos Tra-
dicionais convoca ano tras ano 
aos mellores luthiers de Galicia 
e ofrécelles a oportunidade de 
amosar o seu traballo fóra do 
obradoiro. Despois de catorce 
edicións consolidouse xa como 
unha referencia indispensable da 
música tradicional na Península.

As actividades foron totalmente 
participativas, cun escenario 
dispoñible durante todo o día 
para que artesáns e músicos 
puideran falar ou facer algunha 
demostración da sonoridade dos 
seus instrumentos. O público tivo 
a oportunidade de contemplar 
tamborís, zanfonas, pandeiretas 
e gaitas e outros instrumentos 
tradicionais de Galicia.

Pardiñas viviu este ano unha das 
edicións máis concorridas do 
seu festival. O pregón correu a 
cargo do grupo Fuxan Os Ven-
tos, que incidiu na importancia 
de traballar pola normalización 
da lingua galega e da música 
tradicional e popular 
do país. Na segunda 
xornada, o domingo, 
desenvolvéron-
se diferentes 
obradoiros e 
actividades e 
actuaron o gru-
po Os Enxebres 
de Cacheiras 
e numerosos 
músicos espon-
táneos

A Asociación de Gaiteiros 
Galegos organizou a se-
gunda edición do Semina-
rio sobre Palletas e Pallóns 
para Gaita Galega en Meli-
de, celebrado o domingo 29 
de abril. Esta actividade ten 
como obxectivo propiciar o 
intercambio de ideas e opi-
nións sobre un tema que en 
moitas ocasións é obviado 
ou non recibe a atención que 
merece por parte de estudio-
sos, artesáns e intérpretes 
da música tradicional e que, 
sen embargo, é fundamental 
para a perpetuación dun dos 
instrumentos máis emblemá-
ticos da cultura galega.
No seminario abordáronse te-
mas fundamentais e proble-

máticos tanto para artesáns 
coma para intérpretes que 
xiran en torno a afinación da 
gaita, coa participación dos 
expertos Antón Corral, Xosé 

Manuel Gil, Juan Brea e José 
Luis Carballo Enríquez. O 
Centro Multiusos de Melide 

encheuse de público e moi-
tos puideron  solventar as 
súas dúbidas sobre os tipos 
de palletas máis axeitados 
para cada gaita, a afinación 
ou a sonoridade.

O traballo da Asociación de 
Gaiteiros Galegos tamén se 
deu a coñecer durante a III 
Foliada de Melide. No stand 
instalado pola AGG puido 
consultarse parte do fondo 
bibliográfico da asociación 
-con títulos como El traje ga-
llego, de Antón Fraguas, que 
suscitou o interese de moitos 
visitantes- e diversos vídeos 
sobre as actividades reali-
zadas pola AGG nos últimos 
anos.

A MOSTRA DE 
INSTRUMENTOS 
TRADICIONAIS DE 
PARDIÑAS CHEGOU 
Á XIV EDICIÓN

XORNADA INFORMATIVA SOBRE O RÉXIME 
XURÍDICO E FISCAL DE ACTIVIDADES ARTÍSTICAS

   Antón Corral, Xosé Manuel Gil, José Luis Carballo Enríquez e Juan Brea 
explicaron os segredos da afinación do instrumento

A AGG colaborou na 
organización da III Fo-
liada da localidade co-
ruñesa, evento no que 
presentou libros do 
seu fondo bibliográfi-

co e vídeos

   O coñecemento sobre facturación e contratos é fundamental para desenvol-
ver traballos artísticos retribuídos

A AGG organizou o 29 de 
setembro unha xornada 
informativa sobre o réxime 
xurídico e fiscal para acti-
vidades artísticas. A activi-
dade, de inscrición gratuíta, 
celebrouse no auditorio da 
Fundación Caixa Galicia en 
Santiago (rúa do Vilar). Un 
profesional da consultoría 
Algalia, especializada neste 
tipo de temas, informou aos 

asistentes sobre as opcións 
legais, fiscais e contables 
das que se dispón para 
exercer actividades culturais 
retribuídas.

Na xornada tratáronse temas 
de contabilidade, elaboración 
de contas anuais, xestión 
económica, exención do IVE 
e réxime laboral das activida-
des artísticas. Tamén se fixo 

un resumo sobre facturas, 
contratos tipo e formas em-
presariais.

A AGG convocará novos 
cursos deste tipo. A norma-
lización e xestión adecuada 
destas actividades son 
necesarias para que os tra-
balladores da música teñan  
condicións laborais seguras 
e salarios dignos.

ACTIVIDADES 2007



A MOSTRA DE CUARTETOS DO 2007 DEDICOUSE A OS TEMPRANOS DE EIRÍS

A IV edición da Mostra de 
Cuartetos, celebrada en 
Marín entre o 2 e o 18 de 

novembro, dedicouse a ana-
lizar a traxectoria do cuarteto 
coruñés Os Tempranos de Eirís. 
Esta actividade, promovida pola 
AGG e patrocinada pola Conse-
llaría de Cultura e Deporte da 
Xunta de Galicia e o Concello 
de Marín, pretende afondar no 
coñecemento dunha formación 
esencial dentro da nosa música 
tradicional, o cuarteto de dúas 
gaitas, tambor e bombo.

A Mostra celebrouse no mu-
seo municipal Manuel Torres 
e incluíu exposicións, deba-
tes, conferencias e música. Foi       
inaugurada polo cuarteto local 
Picuíña e clausurada polo grupo 
Eidos, do que forma parte Pepe 
Temprano, no seu día membro 
de Os Tempranos de Eirís.

    Sobre Os Tempranos de Eirís da Coruña

O cuarteto enxebre galego Os Tem-
pranos de Eirís da Cruña, como 
reza no seu bombo, foi o primeiro 
grupo de gaiteiros da Coruña e As 
Mariñas. No ano 1923 Xosé Tem-
prano e Alejandro Temprano (gai-
teiros), xunto con Xosé Castelo O 
Betanceiro (tamboril) e Mourenza 
(bombo) forman o cuarteto.

Destaca a utilización de instru-
mentos percutivos con tensores 
de corda (tamboril e bombo) neste 
cuarteto, pois nesa época e durante 
o tempo que tocou o cuarteto xa se 
viñan empregando caixa e bombo 
de latón ou bronce por outros gru-
pos que coexistiran no mesmo tem-

po, como por exemplo Os Trintas 
de Trives. Outro detalle da súa liña 
enxebre era a utilización do traxe 
galego acompañado por unha mon-
teira baixa cun pequeno corno que 
era típica da comarca.

No ano 1934 Alejandro marcha a fa-
cer o servicio militar á Marina, em-
barcando no Juan Sebastián Elcano 
xunto coa súa gaita, coa que daría a 
volta ao mundo. No seu lugar entra 
no cuarteto Farruco Paradela, afa-
mado gaiteiro da rúa Falperra, que 
combina o tocar pechado co aberto, 
técnicas que utilizaba no cuarteto e 
que sobresaía pola súa maestría.
Juan O Pachero de Eirís comeza a 

tocar o bombo, e Alejandro, ao re-
gresar da mili, fai parella de gaita 
con Paradela, pasando Xosé a tocar 
o tamboril. Alejandro deixa de tocar 
definitivamente nos anos 50. En 
substitución deste entra Fernando 
Álvarez Pardo. É a finais dos anos 
70 cando o cuarteto deixa de tocar.

A vivencia musical e histórica dos 
Tempranos de Eirís continúa na fi-
gura de Pepe Temprano que segue 
en activo como gaiteiro na agrupa-
ción Eidos da Coruña.

(Extracto dun artigo de Pablo 
Díaz Carro)

A Asociación de Gaiteiros Ga-
legos puxo en marcha un ano 
máis a Aula de Zanfona de 
Lugo. Este obradoiro de inicia-
ción, que se celebra todos os 
xoves, comezou o 25 de outu-
bro e prolongarase ata xuño do 
ano que vén.

As clases son impartidas por 
Luis Correa, O Caruncho, no 
complexo residencial xuvenil 
Lug (Pintor Corredoira, 4). O 
programa do curso céntrase 
nas técnicas de interpretación 
do instrumento e complemén-
tase coa aprendizaxe do canto 
tradicional, romances, coplas 
e cantigas de cego. Incidirá ta-
mén nas técnicas de afinación e 
ornamentación.

A convocatoria deste ano susci-
tou moito interese e un número 
maior de participantes. Máis de 
20 persoas formalizaron a matrí-
cula para o curso.

O obradoiro de zanfona está pa-
trocinado polo Xacobeo e conta 
coa colaboración da Vicepresi-
dencia da Igualdade e Benes-
tar a través da Dirección Xeral 
de Xuventude e Solidariedade.
O prezo de matrícula foi de 80 
euros para os socios da AGG e 
100 para os non socios.

LUGO ACOLLE UN 
ANO MÁIS A AULA 
DE ZANFONA A Asociación de Gaiteiros Ga-

legos colaborou co Proxecto 
Ronsel e a asociación Ponte... 
nas Ondas! na organización da 
Mostra de Patrominio Cultural 
Inmaterial Galego-Portugués 
en Pontevedra. O acto cele-
brouse na Praza da Ferrería en-
tre os días 7 e 11 de novembro, 
con distintas casetas nas que 
se amosaron a música, baile, 
festas, ritos, expresións orais e 
oficios do ámbito cultural gale-
go-portugués.

Houbo exposicións, debates, 
producións audiovisuais e a 
degustación de produtos como 
carne ao caldeiro, viño ou pan, 
ademais de augardente desti-
lada no lugar por mestres potei-
ros. A asociación Ponte... nas 
Ondas! presentou a VI Mostra 
da Oralidade Galego-Portu-
guesa, na que participaron os 

Pauliteiros de Sendim (Terra 
de Miranda, Tras-os-Montes, 
Portugal), Caretos de Poden-
ce (Portugal), Zés Pereiras de 
Vilaverde-Braga e Suso e Anto-
nio de Xornes (Ponteceso).

O programa completouse co 
Festival da Asociación de Gai-
teiros Galegos, no que se de-
ron cita o cuarteto tradicional 

Picuíña de Marín, Os Terribles 
de Donas, A Gaita de Saran-
dón, a charanga Ultreia, pan-
dereteiras e gaiteiros de Pon-
tecaldelas, Toutón, A Ermida 
e Gargamala e o grupo Ruote. 
Houbo tamén obradoiros de 
baile tradicional,  impartidos 
por Gustavo Couto e Luis Pre-
go.

 

O PATRIMONIO CULTURAL INMATERIAL 
GALEGO-PORTUGUÉS EXHIBIUSE EN PONTEVEDRA

A MÚSICA TRADICIONAL SEGUE A TER O SEU RECUNCHO DA 
PALLETA NA RADIO GALEGA
Este outono regresou ás ondas 
da Radio Galega o espazo O 
Recuncho da Palleta, orien-
tado a difundir coñecemen-
tos sobre a tradición musical 
galega e elaborado co apoio 
da Asociación de Gaiteiros 
Galegos.  O Recuncho da Pa-
lleta forma parte do programa 
Lume na Palleira,  que se emite 

os sábados a partir das catro 
da tarde baixo a dirección de 
Emilio Españadero. 

O espazo radiofónico acolleu 
ao longo do ano unha gran 
varidade de temas, desde un 
monográfico sobre Os Terri-
bles de Donas até o Memorial 
Manuel Texo ou o Encontro de 

Tocadores de Trompa da Fon-
sagrada. Nos vindeiros meses 
daralle cabida á música en 
directo, novos discos e a XIX 
Xuntanza de Gaiteiros.


